
CONVENIO DE COLABORACIÓN ENTRE A DEPUTACIÓN PROVINCIAL DE PONTEVEDRA 
E O CONCELLO DE TUI PARA REALIZAR A MELLORA DA SENDA FLUVIAL ENTRE O 
LAVADOIRO DA MARIÑA E A PRAIA DA METRALLA NO CONCELLO DE TUI 

CONVENIO DE COLABORACIÓN ENTRE A DEPUTACIÓN PROVINCIAL DE PONTEVEDRA 
E O CONCELLO DE TUI PARA REALIZAR A MELLORA DA SENDA FLUVIAL ENTRE O 
LAVADOIRO DA MARIÑA E A PRAIA DA METRALLA NO CONCELLO DE TUI 
 

 

No Pazo Provincial, na data da sinatura electrónica 

 

INTERVEÑEN 

 

Dunha parte Dª María del Carmen Silva Rego, na súa condición de Presidenta da 
Deputación Provincial de Pontevedra, actuando en virtude das competencias que lle 
atribúen o artigo 34 da Lei 7/1985, de 2 de abril, Reguladora das Bases de Réxime Local, 
e o artigo 105 da Lei 5/1997, de 22 de xullo, de administración local de Galicia.  

Doutra D. Enrique Cabaleiro González, na súa condición de Alcalde do Concello de Tui, 
actuando en virtude das facultades representativas que lle atribúen o artigo 21 da Lei 
7/1985, de 2 de abril, Reguladora das Bases de Réxime Local, e o artigo 61 da Lei 5/1997, 
de 22 de xullo, de administración local de Galicia. 

E actuando D. Carlos Cuadrado Romay, en calidade de Secretario Xeral da Deputación 
Provincial de Pontevedra, dando fe do acto que se celebra. 

Ámbalas dúas partes recoñécense con capacidade para a formalización do presente 
convenio, en base ós principios de colaboración, cooperación, coordinación e eficacia 
que deben presidir as actuacións das Administracións Públicas, e a estes efectos, de 
común acordo, 

EXPOÑEN 

I.- Os convenios entre as administracións públicas constitúen o instrumento adecuado 
para desenvolver a súa cooperación en cuestións de interese común, tal e como 
establecen os artigos 47 e seguintes da Lei 40/2015, de 1 de outubro, de réxime xurídico 
do Sector Público; o artigo 57 da Lei 7/85, de 2 de abril, reguladora das bases do réxime 
local e os artigos 198 e seguintes da Lei 5/97, de 22 de xullo, de Administración local de 
Galicia. 

II.- O artigo 25.1 da Lei 7/1985, do 2 de abril, reguladora das bases do réxime local, 
dispón que o Municipio, para a xestión dos seus intereses e no ámbito das súas 
competencias, pode promover actividades e prestar os servizos públicos que contribúan 
a satisfacer as necesidades e aspiracións da comunidade veciñal nos termos previstos 
neste artigo. 

III.- Pola súa parte, o artigo 36.1.d da Lei 7/1985, do 2 de abril, reguladora das bases do 
réxime local, atribúelle ás deputacións competencias para a cooperación no fomento do 
desenvolvemento económico e social e na planificación do territorio. 

IV.- Que a Deputación Provincial de Pontevedra (en adiante, Deputación) busca garantir 
o desenvolvemento, saúde e benestar do conxunto da sociedade, polo que está 
interesada en promover o desenvolvemento sostible de sendeiros e espazos de lecer, 
mediante unha xestión integrada que poña en valor os recursos naturais, históricos, 
culturais e etnográficos.  

A colaboración cos concellos busca contribuír ó sostemento, promoción e difusión 
destes itinerarios naturais. 

V.- Coa finalidade de mellorar o grao de integración territorial, o atractivo e a promoción 
da zona do rio Miño Transfronteirizo, levouse a cabo un proceso de planificación 
estratéxica denominado Estratexia 2030 do rio Miño Transfronteirizo. Este documento 
marcará as liñas de actuación da cooperación transfronteiriza durante a próxima década 
para ser financiadas preferentemente por fondos europeos. 

VI. Un dos eixos estratéxicos da Estratexia 2030 do Rio Miño Transfronteirizo é o Turismo 
Sustentábel e Responsábel. Preténdese desenvolver un turismo sustentábel e 
responsábel baseado na preservación e promoción do patrimonio natural, 
concretamente do rio Miño internacional. Unha das liñas é a de valorizar o anel verde 
de sendeiros e ciclovías do rio Miño, de forma que se favoreza o desenvolvemento 
dunha rede de sendeiros pedestres coherente no territorio e se complete a rede de 
ciclovías existente. 

VII.- Que o Concello de Tui está comprometido coa conservación do seu patrimonio 
natural, de xeito que permita mellorar a calidade de vida presente e futura tanto dos 
seus residentes como de aqueles cidadáns que escollen este concello como destino do 
seu ocio. 

VIII.- No territorio provincial transfronteirizo do Río Miño, o impacto socio-económico 
do peche de fronteiras e confinamento, derivados da declaración do estado de alarma 
pola pandemia COVID-19, ten sido singularmente maior que noutros espazos da zona 
fronteiriza ibérica, dado que, ademais, das limitacións compartidas co resto dos 
habitantes de ambos Estados, se sumaron as limitacións propias do fenómeno local de 
ser este territorio de fronteira o mais transitado entre Estados, nomeadamente por 
locais e visitantes. Por esta razón, a Deputación de Pontevedra aposta por reforzar os 
programas de valorización do territorio coa finalidade de mellorar o atractivo dos 
visitantes e reactivar a economía. Neste senso, a rede de sendas verdes situadas na beira 
do rio Miño constitúen o obxectivo principal desta posta en valor do territorio, de cara 
a conformar unha oferta de turismo de espazos naturais baseada nas mesmas. 

En base a estes antecedentes, ámbalas partes acordan a subscrición do presente 
convenio, consonte as seguintes:  

CLÁUSULAS 

Primeira.- Obxecto. 

O obxecto do presente convenio é articular as bases de colaboración entre a Deputación 
e o Concello de Tui para levar a cabo a “Mellora da Senda fluvial no tramo comprendido 
entre o lavadoiro da Mariña e a Praia da Metralla” no concello de Tui. 

O obxecto da actuación é por en valor o patrimonio ambiental do Concello. A fin de non 
interferir con áreas naturais protexidas, especialmente as contidas na Rede Natura 
2000, nas que puidera afectar a fauna e a flora silvestres; e, ademais polas altas 
calidades ambientais destas áreas a súas potencialidades turísticas, como norma xeral 
do proxecto, proponse unha actuación “branda”, compatible coa preservación dos 
valores ambientais. 

A intervención da mellora da senda mencionada consiste na regularización da 
plataforma de tránsito e a súa pavimentación con xabre, delimitando beiravías e 
canalizando escorrentías de pluviais. 

Segunda.- Importe. 

O importe máximo ó que se refire a presente actuación ascende a CINCUENTA E CATRO 
MIL OITOCENTOS DEZ EUROS E OITENTA E OITO CÉNTIMOS (54.810,88 €), IVE incluído. 

Terceira.- Financiamento. 

Os investimentos necesarios para a realización das mencionadas obras serán financiados 
pola Deputación de Pontevedra (100%) pola contía de 54.810,88 €. 
 
Cuarta.- Compromisos da Deputación. 

 A Deputación asumirá a realización da obra, por un importe máximo de 51.810,88 € 
(IVE incluído). 
A execución da obra imputarase á partida orzamentaria 2022/942.9431.652.10.2021 
“Investimentos transfronteirizos, convenios e locais”. 

 Tal e como se recolle na autorización emitida pola Dirección de Patrimonio Cultural 
da Xunta de Galicia, as actuacións a realizar sitúanse no contorno de varios bens 
patrimoniais dentro dunha zona con potencialidade arqueolóxica, polo tanto con 
anterioridade ao inicio das obras, é necesario a presentación dun proxecto de 
control arqueolóxico asinado por técnico competente.  
A custe da realización do control arqueolóxico será asumido pola Deputación de 
Pontevedra e estímase en 3.000,00 €, tendo en conta os importes deste clase de 
servizos técnicos en actuacións de similares características. 
Este gasto será imputado á partida orzamentaria 2022/942.9431.227.06  “Traballos 
técnicos, proxectos transfronteirizos” 

 A Deputación encargarase de realizar a licitación, dirección, execución, control, e 
recepción das obras as que se fai referencia neste convenio, en base ó proxecto 
redactado polo Concello de Tui. 
Estes gastos serán financiados pola Deputación, coa posibilidade de que sexan 
cofinanciados con cargo a fondos europeos 2021-2027. 

 A Deputación promocionará a intervención no marco das accións de comunicación. 
 A Deputación intercambiará información co Concello de xeito que o faga partícipe 

das solucións técnicas escollidas no proxecto que garantan a súa viabilidade. 

Quinta.- Compromisos do Concello. 

 Facilitar a relación dos bens e servizos afectados, asumindo as actuacións necesarias 
para o correcto desenvolvemento da actuación. 

 Prestar a colaboración necesaria para a boa execución da actuación e facilitar canta 
documentación que lle sexa requirida polos servizos técnicos da Deputación. 

 Poñer a disposición da Deputación os terreos e as instalacións para poder levar a 
execución do proxecto relacionado coa cláusula primeira. Os documentos de posta 
a disposición dos terreos necesarios serán aportados polo concello.  

 Presentar declaración responsable de non estar incurso en prohibición para obter a 
condición de beneficiario de subvención e de estar ao corrente no cumprimento das 
obrigas tributarias e coa Seguridade Social. 

 Comprométese a tramitar, no seu caso, ante os organismos e administracións 
competentes as autorizacións pertinentes que fosen precisas para a execución das 
actuacións. 

 Unha vez realizada a execución material da actuación, esta será entregada e cedida 
indefinidamente ó Concello de Tui, que será titular do mesmo e por tanto, 
responsable do seu mantemento nun futuro. 
 

Sexta.- Publicidade. 

En calquera publicidade ou comunicación que realice calquera das administracións 
asinantes, estará obrigada a deixar expresa constancia que as actuacións contidas neste 
convenio son executadas pola Deputación. 

En todo caso, as accións a desenvolver ao abeiro do convenio, deberán garantir un alto 
impacto e visibilidade da colaboración entre o Concello de Tui e a Deputación. 

En todas as intervencións, paneis informativos, carteis de obra ou calquera outra 
documentación de comunicación das actuacións ó abeiro deste convenio, incluirase de 
maneira visible o financiamento das mesmas. Caso de obter o financiamento con cargo 
a un programa europeo, a comunicación do proxecto deberá obrigatoriamente cumprir 
as normas de comunicación do programa. 

Por outra parte, en cumprimento do establecido na resolución de 10 de decembro de 
2015, da Intervención Xeral da Administración, do Estado pola que se regula o proceso 
de rexistro e publicación de convocatorias de subvencións e axudas no Sistema Nacional 
de Publicidade de Subvencións, e, en aplicación dos principios recollidos na Lei 19/2013, 
de 9 de decembro, de transparencia, acceso á información pública e bo goberno, a Base 
de Datos Nacional de Subvencións operará como sistema nacional de publicidade das 
subvencións. A tales efectos e para garantir o dereito dos cidadáns a coñecer todas as 
subvencións convocadas en cada momento e cara a contribuír aos principios de 
publicidade e transparencia, a Intervención Xeral da Administración do Estado publicará 

na súa páxina Web as subvencións concedidas, segundo o establecido nos artigos 20.4 
e 20.8.b da Lei 38/2003, de 17 de novembro, xeral de subvencións. 

Sétima.- Compatibilidade con outras subvencións. 

O contido deste convenio non será compatible con outras subvencións, ingresos ou 
recursos para a mesma finalidade, procedentes de calquera Administración ou entes 
públicos ou privados, nacionais, da Unión Europea e/ou organismos internacionais. 

Oitava.- Comisión de Seguimento e Control. 

Para o seguimento e control do presente convenio constituirase unha Comisión de 
seguimento mixta, integrada pola Presidenta da Deputación e o Alcalde do Concello de 
Tui, ou persoa na que deleguen, así como un representante de  carácter técnico de cada 
administración. 

Corresponderalle á Comisión de seguimento as seguintes funcións: 
 Impulsar e avaliar o cumprimento deste convenio propoñendo as actuacións que 

se consideren precisas. 
 Propoñer a interpretación, no caso de dúbida, do seu contido. 
 Se xorden controversias na aplicación do convenio propoñerlles ás partes a súa 

resolución. 
 A determinación das obrigas respecto das actuacións en curso no caso de 

extinción por causa distinta ó cumprimento da vixencia do convenio. 
 As demais funcións que se lle atribúan neste convenio. 

 
Esta comisión reunirase dentro do prazo de tres días, a contar dende a petición expresa 
realizada por calquera delas. 
 
Novena.- Remisión de información ao Tribunal de Contas e ao Consello de Contas. 

As partes comprométense a remitir a documentación necesaria ao Tribunal de Contas e 
ao Consello de Contas en cumprimento do establecido no artigo 53 da Lei 40/2015, de 
1 de outubro, de réxime xurídico do Sector Público e na R.P. de 2 de decembro de 2016 
da Presidencia do Tribunal de Contas, pola que se publica o acordo do Pleno de 24 de 
novembro de 2016, polo que se aproba a Instrución relativa á remisión telemática ao 
Tribunal de Contas de convenios e de relacións anuais dos celebrados polas entidades 
do Sector Público local, todo elo no prazo e na forma establecidos ao efecto. P

Décima.- Entrada en Vigor e vixencia do convenio.   

O presente convenio entrará en vigor na data da súa sinatura e terá vixencia ata o 
remate das actuacións obxecto do convenio. A adxudicación terá lugar, en todo caso, na 
anualidade 2022 e fíxase un prazo de  execución ata o 31 de decembro de 2022. 
 
A vixencia do presente convenio poderá prorrogarse coa conformidade expresa das 
partes asinantes.  

Undécima.- Modificacións do Convenio. 

As modificacións do convenio adoptaranse por acordo expreso e escrito das partes 
asinantes e de acordo cos trámites que esixa a normativa vixente.  

Duodécima.- Resolución. 

Ademais do cumprimento do prazo de vixencia, serán causas de resolución, o acordo 
unánime dos asinantes, o incumprimento das obrigas derivadas deste convenio, por 
decisión xudicial declaratoria de nulidade do convenio, e por calquera outra causa 
distinta das anteriores prevista no convenio ou noutras leis.  

Decimo terceira.- Réxime xurídico. 

O presente convenio ten natureza administrativa e rexerase pola Lei 38/2003, de 17 de 
novembro, xeral de subvencións e o Real Decreto 887/2006, de 21 de xullo, polo que se 
aprobou o seu regulamento, nos seus preceptos básicos; a lexislación básica do Estado 
en materia de réxime local; a Lei 9/2007, de 13 de xuño, de subvencións de Galicia; os 
preceptos non básicos da Lei 38/2003 e do Real Decreto 887/2006; polos pactos que se 
conteñen neste convenio; as Bases de Execución dos orzamentos das Administracións 
asinantes e as restantes normas de dereito administrativo, e no seu defecto, as normas 
de dereito privado. 
O Concello de Tui e a Deputación Provincial de Pontevedra comprométense a resolver 
de maneira amigable calquera desacordo que poida xurdir no desenvolvemento deste 
convenio. Con todo, e no caso de aparición de discrepancias que non puideran 
resolverse a través da Comisión de Seguimento, será competente a Xurisdición 
Contencioso-Administrativa. 

E, como proba de conformidade, asinan o presente Convenio, por duplicado exemplar e 
a un só efecto, na data e lugar sinalados na cabeceira. 
 

A presidenta da Deputación, O alcalde do Concello, 
Mª del Carmen Silva Rego Enrique Cabaleiro González 

 
 

O secretario da Deputación, 
Carlos Cuadrado Romay 

